
ᒥᐦᒌᐙᔮᔨᐦᑎᒧᐎᓐ ᐋ ᐐᐦᑎᒧᐙᑭᓂᐎᒡ ᐄᔨᔨᐅᒡ ᑭᔮ 
ᐊᔨᔥᒌᒫᐅᒡ

ᐅᑎᔨᒧᐎᓐ ᑳ ᓃᑳᓂᔥᑭᐦᒃ ᐊᔨᒥᐦᐋᐤ ᐊᔅᒌᔨᐤ, 
ᒋᐦᒋᒋᔖᔨᒥᐦᐋᐅᒋᒫᐤ ᒫᐃᑲᓪ ᐲᕐᔅ, 

ᐊᓂᑖ ᑳ ᓂᔥᑐᔨᒡ ᐊᔨᒥᐦᐋᐤ ᐄᔨᔨᐅᒡ ᐅᐦᒋ ᒥᓯᐦᑖᔅᑭᒥᒡ ᑳᓈᑖ 
ᒥᓈᑮ, ᐊᓐᑖᕆᔫ, ᐋ ᐱᐦᒀᔑᑭᓂᒌᔑᑳᒡ, ᐅᐦᐱᐦᐆᐲᓯᒻ 6, 1993

ᓃᒋᔖᓂᑎᒄ:

ᐊᓄᐦᒡ ᒫᒨ ᐋ ᐃᐦᑖᔨᐦᒄ, ᔥᒌ ᓂᑐᐦᑖᑎᓈᐙᐤ ᑳ ᑎᐹᒋᒧᔮᒄ 
ᑳ ᐃᔅᐱᔨᐦᐄᑯᔮᒄ ᑳ ᐃᐦᑖᔮᒄ ᐊᓂᑖ ᑳ ᐲᐦᑎᒑᔮᒄ ᐙᔥᑭᒡ 
ᒋᔅᑯᑎᒫᑑᑭᒥᒄᐦ᙮

ᓂᒌ ᐹᐦᑖᓐ ᐋ ᐋᔨᒧᑖᑭᓂᐎᒡ ᐋᐦᑯᐦᐄᐙᓱᐎᓐ ᑳ ᐄᔑ 
ᓂᒋᔥᑭᑭᓂᐎᒡ ᒋᔅᑯᑎᒫᑑᑭᒥᑯᐦᒡ ᑭᔮ ᐋᔥᒄ ᒫᒃ ᐋ ᐄᔑ 
ᐱᒧᐎᑖᑭᓂᐎᒡ ᐊᓐ ᐋᐦᑯᐦᐄᐙᓱᐎᓐ᙮

ᓂᒨᔥᑖᓐ ᐋ ᐅᐙᓂᐦᑎᒋᔮᓐ ᐋ ᐹᐦᑎᒫᓐ ᑳ ᐃᔥᐱᔑ 
ᐋᐦᑯᐦᐄᐙᒡ ᓃᔨ ᓂᑏᔨᔨᒥᒡ, ᑭᔮ ᐋ ᒫᒥᑐᓈᔨᐦᑎᒫᓐ ᐊᓐ 
ᒋᔮᓂᐤ ᐊᔨᒥᐦᐋᐎᓐ ᑳ ᐅᐦᒋᐱᔨᑯᐱᓈ ᓈᐦᑳᑖᔨᒧᐦᐄᐙᐎᓐ᙮

ᓄᐎᒡ ᓂᒋᔥᑖᔨᐦᑖᓐ ᐊᓂᐦᐄ ᑎᐹᒋᒧᐎᓐᐦ ᑳ ᑎᐹᒋᒧᔮᒄ ᑭᔮ 
ᓈᔥᑖᑆ ᓂᒋᐦᒋᑎᒋᒫᐅᒡ ᐊᓂᒌ ᑳ ᑎᐹᒋᒧᒡ᙮

ᓂᒌ ᒥᐦᒋᐦᐄᑯᓐ ᐋ ᒌ ᐹᐦᑎᒫᓐ ᐋ ᑎᐹᒋᒫᑭᓂᐎᒡ ᐊᐙᓂᒌ 
ᑭᔮ ᐋ ᑎᐹᑎᑖᑭᓂᐎᒡᐦ ᐃᐦᑖᐎᓐᐦ ᐋ ᐋᐱᑎᔒᔥᑎᐦᒡ ᒑ 
ᒌ ᒦᓄᐙᑎᓰᓈᓂᐎᔨᒡ, ᑭᔮ ᑮᑆ ᒑᔅᒑᔨᐦᑎᒫᓐ ᒋᐦᒋᐙ ᐋ 
ᓂᑐᐙᔨᐦᑖᑯᐦᒡ ᒦᓄᐙᑎᓰᐎᓐ᙮

ᓂᒋᔅᒑᔨᐦᑖᓐ ᑭᔮ ᓃᔨ ᐋ ᓂᑐᐙᔨᐦᑎᒫᓐ ᒦᓄᐙᑎᓰᐎᓐ, 
ᑭᔮ ᓂᑏᔨᔨᒥᒡ ᐋ ᓂᑐᐙᔨᐦᑎᐦᒡ ᒦᓄᐙᑎᓰᐎᓂᔨᐤ, ᑭᔮ 
ᓂᑐᐙᔨᐦᑖᑯᓐ ᔥᑎᔨᒥᐦᐋᐎᓂᓂᐤ ᒑ ᒦᓄᐙᒋᐦᑖᑭᓂᐎᒡ᙮ ᐋᑳ 
ᐃᐦᑎᑯᐦᒑ ᒦᓄᐙᑎᓰᐎᓐ, ᓂᒧᔨ ᒋᑭ ᐴᓂᐱᔨᐤ ᐊᓐ ᐋᑳ 
ᑯᔨᔅᒄ ᐋ ᐃᑖᔨᒥᑐᓈᓂᐎᒡ, ᐙᔥ ᐋᐅᒄ ᓈᔥᒡ ᒥᔥᑏᐦ ᑳ 
ᐅᐦᒋ ᐋᐦᑯᐦᐄᐙᓱᐎᓐ ᐊᓂᑖ ᐄᔑ ᐅᑖᐦᒡ᙮

ᓂᒋᔅᒑᔨᐦᑖᓐ ᑭᔮ ᓈᐅᔥ ᐋ ᐱᒥᐱᔨᒡ ᒦᓄᐙᑎᓰᐎᓐ, 
ᑖᐱᔥᑯᓐ ᐄᔨᔨᐅᒡ ᐋ ᒦᓄᐙᑎᓰᒡ ᑭᔮ ᐃᐦᑖᐎᓐᐦ ᐋ 
ᒦᓄᐙᑎᐦᒡᐦ᙮

ᓂᒋᔅᒑᔨᐦᑖᓐ ᑭᔮ ᒋᔖᒥᓂᑑ ᐋ ᒦᓄᐙᒋᐦᐄᐙᑦ, ᑭᔮ 
ᒋᔖᒥᓂᑑ ᒋᑭ ᒋᐦᒋᐱᔨᐦᑖᐤ ᒑ ᒦᓄᐙᒋᐦᐄᑎᐦᒄ ᒥᔔ 
ᒨᔥᑭᔥᑑᐦᒀ ᒋᔖᒥᓂᑑ ᑳ ᐄᔑ ᐋᐦᑯᐦᐄᑯᔨᐦᒄ, ᑳ ᐄᔑ 
ᓅᐦᑖᓯᔨᐦᒄ ᑭᔮ ᐅᐙᓂᐦᑎᒋᔨᐦᒄ᙮ ᐋᐅᒄ ᐆ ᒫᔅᑭᓂᐤ ᐋ ᐐᐦ 
ᒥᑎᒫᔮᓐ ᔖᔥ᙮

ᓂᑭ ᐅᑎᓈᓐ ᑭᔮ ᒧᔖ ᓂᑭ ᐐᐦᑎᒧᐙᐤ ᒋᔖᒥᓂᑑ ᑭᔮ 
ᒋᑭ ᐐᐦᑎᒫᑎᓈᐙᐤ ᒌᐙᐤ, ᐊᓐ ᑳ ᐄᔑ ᓅᐦᑖᓯᔮᐦᒡ ᐊᓐ 
ᑳ ᐄᔑ ᐱᒥᐱᔨᐦᑣᑖᐦᒡ ᒋᔅᑯᑎᒫᑑᑭᒥᒄᐦ ᐊᓂᑖ ᐄᔑ ᐅᑖᐦᒡ᙮ 
ᔥᒌ ᐎᓂᑑᑖᑎᓈᓐ᙮ ᓂᒌ ᐎᓂᑑᑖᓱᓈᓐ᙮ ᓂᒌ ᐎᓂᑑᑐᐙᓈᓐ 
ᒋᔖᒥᓂᑑ᙮

ᓂᒥᐦᒌᐙᓯᓐ, ᐋᐅᒄ ᒥᒄ ᒑ ᒌ ᐊᔨᔮᓐ, ᐋᐅᒄ ᓂᔮᓐ 
ᑳ ᐐᒋᐦᐄᐙᔮᐦᒡ ᑳ ᐅᑎᓂᑖᐦᒡ ᑭᔮ ᑳ ᐅᑎᓂᒋᐦᒡ 
ᔥᑐᐙᔑᔒᒥᐙᐅᒡ ᐅᐦᒋ ᐊᓂᑖ ᐐᒋᐙᐦᒡ ᑭᔮ ᐊᓂᑦ ᐋ 
ᐹᔨᑯᑖᐅᓰᒡ᙮

ᓂᒥᐦᒌᐙᓯᓐ, ᐋᐅᒄ ᒥᒄ ᒑ ᒌ ᐊᔨᔮᓐ, ᐋ ᒌ ᐐᐦ 
ᐅᐙᔑᐦᐄᑖᐦᒡ ᒑ ᒌ ᐃᓯᓈᑯᓯᔮᒄ ᒧᔮᒻ ᓂᔮᓐ ᐋ 
ᐃᓯᓈᑯᓯᔮᐦᒡ, ᐋ ᒌ ᐅᑎᓂᒫᐦᒡ ᔥᑎᔨᒧᐎᓂᐙᐤ ᑭᔮ ᐊᓐ ᐋ 
ᐃᑎᔅᑳᓈᓯᔮᒄ᙮ 

ᓂᒥᐦᒌᐙᓯᓐ, ᐋᐅᒄ ᒥᒄ ᒑ ᒌ ᐊᔨᔮᓐ, ᐊᓂᑖ 
ᓂᒋᔅᑯᑎᒫᑑᑭᒥᑯᓈᐦᒡ ᒥᔥᑏᐦ ᐋ ᒌ ᐃᐦᑎᑯᐦᒡ ᐋᐦᑯᐦᐄᐙᓱᐎᓐ, 
ᓅᒋᐦᐄᐙᐎᓐ, ᓈᐦᑳᒋᐦᐄᐙᐎᓐ ᑭᔮ ᒫᔮᔨᐦᒋᒑᐎᓐ᙮

ᐅᐦᒋ ᐅᑖ ᐋᓐᑭᓕᑲᓐ ᐊᔨᒥᐦᐋᐎᓐ ᐅᐦᒋ ᑳᓈᑖ, ᓂᐐᐦ 
ᐱᒋᔅᑎᓇᓐ ᓂᒥᐦᒌᐙᔮᔨᐦᑎᒧᐎᓂᓈᓐ᙮

ᐋᐅᒄ ᐆ ᐋ ᐃᐦᑎᔮᓐ ᐋ ᓂᑐᐙᔨᒥᒀᐤ ᐊᓂᒌ 
ᐊᔨᒥᐦᐋᐅᑭᒥᑯᐦᒡ ᐱᑯᓂᒑ ᑳ ᒫᒨᐱᔥᑎᐦᒡ ᒥᓯᐦᑖᔅᑭᒥᒡ ᑳᓈᑖ 
ᐊᔨᒥᐦᐋᐎᓂᔨᐤ, ᑮᑆ ᒑᔅᒑᔨᐦᑎᐦᒡ ᐱᔥᒡ ᒋᑎᐹᒋᒧᐎᓂᐙᐤᐦ 
ᑭᔮ ᓂᒌ ᑯᒀᒋᒥᑯᒡ ᒑ ᐐᐦᑎᒫᓐ ᒥᐦᒌᐙᔮᔨᐦᑎᒧᐎᓐ᙮

ᐋᐅᒄ ᐆ ᐋ ᐃᐦᑎᔮᓐ ᐅᑎᓯᓂᐦᑳᓱᐎᓂᐙᐦᒡ ᐊᓂᒌ 
ᐊᐙᓂᒌ ᐋᑳ ᒋᔅᒑᔨᐦᑎᐦᒡ ᐅᔮᐦ ᑎᐹᒋᒧᐎᓐᐦ᙮

ᐊᔮᐱᒡ ᓂᑎᐦᑎᓐ ᐆ ᐋᑦ ᐊᔮᐱᒡ ᐋ ᐃᐦᑖᒡ ᐊᐙᓂᒌ 
ᐊᓂᑖ ᐊᔨᒥᐦᐋᐅᑭᒥᑯᐦᒡ ᐋᑳ ᐐᐦ ᑖᑆᐦᑎᐦᒡ ᐅᔮ ᐋ ᒌ 
ᐃᐦᑎᓈᓂᐎᔨᒡ ᒑᒀᔨᐤ ᐅᐦᒋ ᓂᑎᓯᓂᐦᑳᓱᐎᓂᓈᐦᒡ᙮

ᒥᔔ ᒌ ᒌᐙᔮᓈ, ᓂᑭ ᐐᐦᑎᒧᐙᐅᒡ ᒥᓯᐙ 
ᒋᔖᔨᒥᐦᐋᐅᒋᒫᐅᒡ ᐊᓂᔮ ᑳ ᐊᔨᔮᓐ, ᑭᔮ ᓂᑭ ᑯᒀᒋᒫᐅᒡ 
ᒑ ᐹᒋ ᐐᒋᐦᐄᒡ ᒋᒡ ᐊᓐ ᑳ ᒫᒨᐱᔥᑎᐦᒡ ᐊᔨᒥᐦᐋᐎᓂᔨᐤ 
ᒥᓯᐦᑖᔅᑭᒥᒡ ᑳᓈᑖ ᒑ ᒌ ᐱᒥᐱᔨᐦᑖᑭᓂᐎᒡ ᒦᓄᐙᒋᐦᐄᐙᐎᓐ 
ᐊᓂᑖ ᐃᐦᑖᐎᓂᐦᒡ᙮ ᔖᔥ ᒌ ᒋᐦᒋᐱᔨᐦᑖᐅᒡ ᑯᑎᑭᒡ 
ᒋᔖᔨᒥᐦᐋᐅᒋᒫᐅᒡ ᐅᔮ ᐋᐱᑎᓰᐎᓂᔨᐤ᙮

ᓂᒋᔅᒑᔨᐦᑖᓐ ᒥᐦᒑᑣᐤ ᐋ ᒌ ᐹᐦᑎᒫᒄ ᐊᔨᒧᐎᓐ ᐋᑳ ᐅᐦᒋ 
ᑖᑆᐅᒑᔨᐦᑖᑯᐦᒡ ᐅᐦᒋ ᐊᓐ ᐋᑳ ᐅᐦᒋ ᐱᒥᐱᔨᐦᑖᑭᓂᐎᒡ 
ᒑᒀᓐ ᐅᐦᒋ ᐊᓐ ᑳ ᐊᔨᓈᓂᐎᒡ᙮ ᒋᑭ ᐋᔔᑎᒫᑎᓈᐙᐤ 
ᓲᐦᒃ ᒑ ᑯᒋᐦᑖᔮᓐ, ᑭᔮ ᐊᓐ ᒑ ᐄᔑ ᑯᒋᐦᑖᑭᓂᐎᒡ ᐊᓂᑖ 

photo: P7538 (317)   All Saints’ Residential School, Lac La Ronge, Sask. - tug of war -- [192_?]. 

ᐊᔨᒥᐦᐋᐅᑭᒥᑯᐦᒡ ᐅᑖ ᒥᓯᐦᑖᔅᑭᒥᒡ ᑳᓈᑖ, ᒋᑭ ᐐᒑᑎᓈᓐ ᐋ 
ᒥᑎᒫᔮᒄ ᒋᔖᒥᓂᑑ ᐅᒫᔅᑭᓈᒻ ᐋ ᓈᑎᒥᐦᒄ ᒦᓄᐙᑎᓰᐎᓐ᙮

ᐊᓐ ᐋ ᐄᔑ ᐋᐱᑎᔒᔥᑖᑭᓂᐎᒡ ᑳ ᐄᔑ ᐱᒥᐱᔨᐦᑖᑭᓂᐎᒡᐦ 
ᐙᔥᑭᒡ ᒋᔅᑯᑎᒫᑑᑭᒥᒄᐦ, ᑳ ᑎᑳᔥᑖᐱᔨᒡ, ᑭᔮ ᑳ ᐄᔑ 
ᐋᐱᑎᔒᔥᑎᐦᒡ ᐊᓂᒌ ᑳ ᐙᐐᒋᐦᐋᒡ ᑳ ᓃᑳᓂᔥᑭᐦᒃ 
ᐊᔨᒥᐦᐋᐤ ᐊᔅᒌᔨᐤ ᐅᔮ ᐋ ᐄᔑ ᐋᐱᑎᔒᔥᑖᑭᓂᐎᔨᒡ, 
ᐋ ᐱᒋᔅᑎᓈᑭᓂᐎᑦ ᔔᔮᓐ ᒑ ᒌ ᓂᔥᑐᔨᔥᑖᑭᓂᐎᒡ 
ᒦᓄᐙᑎᓰᐎᓐ, ᐋᐅᒄ ᐱᔥᒡ ᐋ ᓅᑯᐦᒡ ᐊᓐ ᑳ ᐄᔑ 
ᐊᔓᑎᒫᒑᓂᐎᒡ ᑭᔮ ᓂᑭ ᐋᐱᑎᔒᔥᑐᐙᓈᓂᒡ ᑯᑎᑭᒡ 
ᐊᐙᓂᒌ᙮

ᐆ ᐋ ᐱᐦᒀᔑᑭᓂᒌᔑᑳᒡ, ᐋᐅᒄ ᑳᔑᑳᒡ ᑳ ᐙᐐᓯᒑᔨᐦᑎᐦᒃ 
ᑭᔮ ᓂᐱᑦ ᒌᓴᔅ᙮ ᐋᐅᒄ ᐋ ᑎᐱᐱᔨᒡ ᑳ ᐎᔮᑭᓯᑭᓂᐎᒡ ᐊᓐ 
ᑳ ᒥᔖᒡ ᐃᐦᑖᐎᓐ ᐦᐄᕈᔒᒫ ᑳ ᐃᔑᓂᐦᑳᑖᒡ, ᐋᐅᒄ ᐹᔨᒄ 
ᓈᔥᒡ ᐋᐦᒀᒡ ᐋ ᒌ ᐃᔅᐱᔨᒡ ᐋ ᒌ ᐃᔮᔪᐎᐦᐋᒡ ᐊᐙᓂᒌ 
ᑯᑎᒃᐦ ᐊᐙᔨᐤᐦ᙮

ᒥᒄ ᒫᒃ ᓂᒧᔨ ᒋᑭ ᐴᓂᐱᔨᐤ ᐋ ᐊᔨᒥᓈᓂᐎᒡ ᐅᐦᒋ ᐊᓐ ᑳ 
ᐎᔮᑭᓯᑭᓂᐎᒡ ᐃᐦᑖᐎᓐ ᑭᔮ ᐊᓐ ᐋ ᒋᔖᐱᐦᒀᔑᑭᓂᒌᔑᑳᒡ᙮
ᒋᔖᒥᓂᑑ ᒌ ᐎᓂᔥᑳᓈᐤ ᒌᓴᔅ ᓂᐳᐎᓂᐦᒡ ᐅᐦᒋ ᐋ ᒌ 
ᓅᑯᐦᑖᑦ ᒨᔥ ᑳᒋᒡ ᐋ ᐱᒥᐱᔨᒡ ᐱᒫᑎᓰᐎᓐ ᐅᐦᒋ ᐊᓂᔮ 
ᒋᔖᒥᓂᑑ ᐅᐱᒫᒋᐦᐄᐙᐎᓐ᙮

ᒋᓂᓈᔅᑯᒥᑎᓈᐙᐤ ᑳ ᐱᔑᒋᐦᐄᔮᒄ᙮

+ ᒫᐃᑲᓪ 
ᒋᐦᒋᒋᔖᔨᒥᐦᐋᐅᒋᒫᐤ ᑭᔮ ᑳ ᓃᑳᓂᔥᑭᐦᒃ ᐊᔨᒥᐦᐋᐤ ᐊᔅᒌᔨᐤ

ᐋ ᓂᔥᒀᐅᔑᐦᐋᑭᓂᐎᑦ ᑳ ᓃᑳᓂᔥᑭᐦᒃ ᐊᔨᒥᐦᐋᐤ ᐊᔅᒌᔨᐤ ᐊᓂᑖ ᑳ ᓂᔥᑐᔨᒡ ᐊᔨᒥᐦᐋᐤ ᐄᔨᔨᐅᒡ, ᐋᐅᒄ ᑳ ᐱᒋᔅᑎᓂᐦᒃ 
ᕚᐃ ᓯᒥᕪ ᑳ ᒥᔮᑦ ᒋᔖᔨᔨᐤ ᑭᔮ ᑳ ᐐᒋᐦᐄᐙᔨᒡᐦ ᐋ ᓂᔥᑐᔨᓈᓂᐎᔨᒡ ᐊᓂᑖ ᒥᓈᑮ ᐊᓐᑖᕆᔫ, ᑳ ᒫᑎᓂᐙᒌᔑᑳᔨᒡ, 
ᐅᐦᐱᐦᐆᐲᓯᒻ 7, 1993

ᐆ ᑳ ᓂᔥᑐᔨᓈᓂᐎᒡ, ᓂᒌ ᐅᑎᓈᓈᓐ ᐆ ᑳ ᐄᔑ ᐱᒋᔅᑎᓂᑭᓂᐎᒡ ᒥᐦᒌᐙᔮᔨᐦᑎᒧᐎᓐ ᑳ ᐄᔑ ᐱᒋᔅᑎᓂᐦᒃ ᑳ ᓃᑳᓂᔥᑭᐦᒃ 
ᐊᔨᒥᐦᐋᐤ ᐊᔅᒌᔨᐤ ᐋ ᒌ ᐊᔨᒦᔥᑎᐦᒃ ᐋᓐᑭᓕᑲᓐ ᐊᔨᒥᐦᐋᐎᓐ ᐅᐦᒋ ᑳᓈᑖ᙮

ᐅᑖᐃᐦᒡ ᒌ ᐅᐦᒋ ᐱᒋᔅᑎᓂᒽ ᐋ ᒌ ᓅᑯᐦᑖᑦ ᒋᓵᐙᑎᓰᐎᓂᔨᐤ, ᓵᒋᐦᐄᐙᐎᓂᔨᐤ ᑭᔮ ᑎᐱᐦᑖᔨᒧᐎᓂᔨᐤ᙮ ᐋᐅᒄ ᐊᔮᐱᒡ ᑳ 
ᐃᐦᑎᔮᐦᒡ ᑳ ᐅᑎᓂᒫᐦᒡ ᐊᓂᔮ ᒥᐦᒌᐙᔮᔨᐦᑎᒧᐎᓂᔨᐤ᙮ ᓂᒥᐦᒋᐦᐄᑯᓈᓐ ᑳ ᐃᔥᐱᔑ ᒦᑯᑦ ᒋᐱᒫᒋᐦᐄᐙᓰᒥᓂᐤᐦ ᒥᔅᑰᓰᐎᓂᔨᐤ᙮

ᓂᒋᔅᒑᔨᐦᑖᓈᓐ ᐋᑳ ᐅᐦᒋ ᐙᐦᑎᐦᒡ᙮ ᑭᓄᐙᔨᒫᑖᐤ ᔥᑖᐃᐦᓈᐦᒡ ᑭᔮ ᒑ ᓂᑑᑎᒫᔥᑎᒨᐦᒄ, ᒑ ᒌ ᒦᑯᑦ ᒋᔖᒥᓂᑑᐦ ᒥᔅᑰᓰᐎᓂᔨᐤ ᒑ 
ᒌ ᐃᐦᑑᑎᐦᒃ ᐅᑖᐱᑎᓰᐎᓐ᙮

ᒥᓯᓇᐱᔅᑭᐦᐄᑭᓐ: P7538 (317) ᒥᓯᐙ ᒫᔪᐦᑣᒡ ᒋᔅᑯᑎᒫᑑᑭᒥᒄ, ᒥᔅᑕᐦᐄ ᓵᑲᐦᐄᑲᓐ / ᓛᒃ ᓛ ᕎᓐᔥ, ᓵᔅᑳᒉᐙᓐ. - ᐋ 
ᐅᒋᐱᑎᑐᓈᓂᐎᒡ -- [192_?].

